
Përvjetori i pesëmbëdhjetë i Pavarësisë së Kosovës 
 

Të nderuar të pranishëm, 
Janë dy shfaqje që e kanë përcaktuar kulturën dhe mendësinë e shqiptarit të 
sotshëm në Kosovë: 

1. Idealet e  Rilindjes Kombëtare 
2. Ideali iluminist që ndërlidhet me themelimin e Universitetit të parë në 

Kosovë, Universitetit të Prishtinës. 
 
Nga aspekti politik, nga Hasan Prishtina e këndëj, të gjithë udhëheqësit e 
revolucionit të Kosovës, janë bij kulturor të Rilindjes Kombëtare. Unë di 
shumë mirë se, në periudhën e artë të ngritjes së revolucionit të Kosovës, 
pra në njëzetvjeçarin e fundit të shekullit XX, pothuajse nuk ka pasur 
shqiptar, i çfarëdo moshe, i çafrëdo niveli kulturor e edukativ, i cili nuk e ka 
ditur kush është Naim Frashëri dhe çfarë vlerash paraqet ai, çka është Bagëti 
e Bujqësija, dhe më tutje, cka është Lidhja e Prizrenit dhe idealet e saj. Liria e 
Kosovës de fakto është dashur të krijohet në vitin 1878, ose në vitin 1912, 
por e kanë penguan planet pushtuese dhe hexhemone fqinjve, të Serbisë 
dhe të Malit të Zi, sikurse e penguan çlirimin e Çamërisë planet pushtuese e 
hexhemone të Greqisë së asaj kohe. Lufta e Adem Jasharit dhe e UCK, liria e 
Kosovës është epilogu i kësaj pengese njëshekullore. 
 
Në anën tjetër, themelimi i Universitetit të Prishtinës mbi idealet e 
iluminizmit, pasi shoqëria shqiptare e asaj kohe ishte analfabete rreth 70%, 
u bë ara më e mirë pë lavrimin e ideve liridashëse. Universiteti krijoi një 
superstrukturë shoqërore e cila nuk duronte prangat e robërisë. 



Kështu, shumë shpejt Universiteti i Prishtinës u bë, si thoshte propaganda e 
atëhershme serbe “kështjellë e nacionalizmit”, e në të vërtetë, ai u bë 
“kështjellë e lirisë”. 
Tri herë sudentët e Universitetit të Prishtinës qenë nismëtarët e ndryshimit 
të rrjedhës së historisë së Kosovës: më 1968, më 1981 dhe më 1997. 
 
Pesëmbëdhjetë vjet pas pavarësisë së Kosovës, a duhet ta kthejmë shikimin 
kah këto dy shfaqje madhore në historinë tonë, apo duhet të përfshihemi në 
valën e dinamizmit teknologjik global pa shikuar mbrapa? 
 
Teknologjia dixhitale dhe të gjitha rrjedhojat që ajo krijon, në njërën, si dhe 
tregu unik global, në anën tjetër, e kanë dinamizuar më shumë se kurrë 
shoqërinë njerëzore, e kanë bërë më transparente, më humane dhe më 
unike, por, në këtë proces të madh global, ka një rrezik të përhershëm për 
kulturat e vogla, gjuhët e vogla dhe kombet e vogla, çfarë është kultura, 
gjuha dhe kombi shqiptar: rreziku i zhbërjes. 
 
I vetmi shpëtim, është rruga e përfshirjes në këtë proces të globalizmit dhe 
të dinamizmit teknologjik, por duke e kthyer kokën në çdo çast prapa, të 
këto dy shfaqje madhore në historinë tonë. Si në modelin e retrovizorit, për 
të cilin flet Marshall McLluhan.  
 
Roli i universitetit, pra edhe i UKZ, në shoqërinë e sotme është më i 
domosdoshëm se asnjë herë më parë. Shumëkush e sheh universitetin 
thjeshtë si një mundësi karriere, por e vërteta është shumë më e thellë: 
universiteti është rruga më e sigurtë e zhvillimit të shoqërisë shqiptare. 
Asgjë më shumë se universiteti nuk na bën konkurrent në tregun global, 
duke e ruajtur vetveten tonë. Çdo rrugë tjetër është më e pasigurtë dhe e 
dështuar. Vetëm universiteti dhe nivelet e tjera të shkollimit mund të na 
bëjnë mendjehapur pa e zhbërë vetveten. Vetëm universditeti dhe nivelet e 
tjera të shkollimit, mund ta shtyjnë përpara idealin e Rilindjes Kombëtare, 
idealin e iluminizmit duke e ndërlidhur me idealet e sotme të dinamizmit 
teknologjik e të globalizmit. 
 



Prandaj sot, në Republikën tonë, nuk është paqja me Serbinë çështja numër 
një! Paqja me Serbinë është problemi numër një, po, por ky është një 
proces politik, i cili do të finalizohet.  Çështja numër një janë universitetet 
dhe shkollat e niveleve të tjera. 
 
Institucionet tona, në radhë të parë qeveria, duhet ta trajtojë këtë cështje si 
prioritet, jo vetëm në letër, por praktikisht. 
 
Prandaj urimi më i mirë në këtë pesëmbëdhjetë vjetor të pavarësisë është: 
ta zhvillojmë UKZ, jo vetëm për studentët tanë, jo vetëm për vete, por me 
bindjen se UKZ është njëri prej gurëve themeltar në shoqërinë dhe në 
shtetin tonë të sotëm e të ardhshëm. 
Urime! 

 
Gjilan, më 16.02.2023 
 


